КОМИ РЕСПУБЛИКАСА ПРАВИТЕЛЬСТВОЛÖН ШУÖМ

Коми Республикаса государственнöй киын кутан эмбур подув вылын котыртöм автономнöй учреждение лöсьöдысьлысь 
могъяс да полномочиеяс олöмö пöртан пöрадок йылысь

«Автономнöй учреждениеяс йылысь» Федеральнöй оланпаслöн 6 статьялысь 3 юкöнса 2 пункт олöмö пöртöм могысь Коми Республикаса Правительство шуис:

Вынсьöдны Коми Республикаса государственнöй киын кутан эмбур подув вылын котыртöм автономнöй учреждение лöсьöдысьлысь могъяс да полномочиеяс олöмö пöртан пöрадок содтöдын индöм серти.
Коми Республикаса Юралысь                                                              В.Торлопов

Сыктывкар

2007 вося ноябр 28 лун

278 №

ВЫНСЬÖДÖМА

Коми Республикаса Правительстволöн

2007 во ноябр 28 лунся 278 №-а шуöмöн

(содтöд)

Коми Республикаса государственнöй киын кутан эмбур подув вылын котыртöм автономнöй учреждение лöсьöдысьлысь

 могъяс да полномочиеяс олöмö пöртан 

ПÖРАДОК

1. Коми Республикаса олöмö пöртысь власьт органъяс, кодъяс веськöдлöны организационно-методическöя, координируйтöны да видзöдöны Коми Республикаса автономнöй учреждениеяслöн удж бöрся (водзö – отраслевöй министерствояс), олöмö пöртöны Коми Республикаса государственнöй киын кутан эмбур подув вылын котыртöм автономнöй учреждение (водзö – учреждениеяс) лöсьöдысьлысь татшöм могъяс да полномочиеяс:
1) урчитöны йöзöс юöртан средствояс, кöні учреждениелы колö йöзöдны аслас удж йылысь да сылы сетöм эмбурöн вöдитчöм йылысь отчётъяс;

2) индöны учреждениелы заданиеяс сылöн уставöн артыштöм медшöр удж серти;
3) вынсьöдöны учреждениелысь устав, пыртöны сэтчö вежсьöмъяс Коми Республикаса государственнöй эмбурöн веськöдлöм да вöдитчöм кузя Коми Республикаса олöмö пöртысь власьт органкöд сöгласуйтöмöн (водзö – Коми Республикаса государственнöй эмбурöн веськöдлöм кузя орган);

4) индöны учреждениелысь юрнуöдысьöс да дугöдöны сылысь полномочиеяссö,  а сідзжö Коми Республикаса государственнöй эмбурöн веськöдлöм кузя органкöд сöгласуйтöмöн кырымалöны да дугöдöны сыкöд уджалан сёрнитчöм;
5) видлалöны да ошкöны Коми Республикаса государственнöй эмбурöн веськöдлöм кузя органкöд сöгласуйтöмöн учреждениелысь филиалъяс котыртöм да бырöдöм йылысь, найöс петкöдланінъяс восьтöм да пöдлалöм йылысь учреждениеöн юрнуöдысьлысь вöзйöмъяс;
6) индöны Коми Республикаса государственнöй эмбурöн веськöдлöм кузя органкöд сöгласуйтöмöн учреждение бырöдан комиссия (бырöдысьöс);
7) примитöны учреждениелысь наблюдательнöй сöветса членъясöс индöм йылысь да налысь полномочиеяс кадысь водзджык дугöдöм йылысь решение;

8) сетöны учреждениелöн наблюдательнöй сöветлы видлавны Коми Республикаса государственнöй эмбурöн веськöдлöм кузя органкöд сöгласуйтöмöн учреждениелöн уставö вежсьöмъяс пыртöм йылысь, учреждениелöн филиалъяс котыртöм да бырöдöм йылысь, сійöс петкöдланінъяс восьтöм да пöдлалöм йылысь, учреждение выль ногöн котыртöм либö сійöс бырöдöм йылысь вöзйöмъяс;
9) видлалöны учреждениелöн финансово-хозяйственнöй уджлысь план бала кузя наблюдательнöй сöветлысь помшумсö;
10) законодательствоöн урчитöм пöрадок серти сетöны бюджетнöй учреждение котыртöм йылысь вöзйöмъяс учреждениелысь сикассö вежöмöн;
11) корöны чукöртчыны заседаниеяс вылö Коми Республикаса государственнöй эмбурöн веськöдлöм кузя органкöд сöгласуйтöмöн учреждениелысь наблюдательнöй сöвет.
2. Коми Республикаса государственнöй эмбурöн веськöдлöм кузя орган олöмö пöртö учреждениеяс лöсьöдысьлысь татшöм могъяс да полномочиеяс:
1) вынсьöдö отраслевöй министерствояскöд сöгласуйтöмöн учреждениелысь промежуточнöй да окончательнöй бырöдан балансъяс, передаточнöй акт либö разделительнöй баланс;

2) сöгласитчö вöдитчыны вöрзьöдны позьтöм эмбурöн да ёна дона вöрзьöдны позяна эмбурöн, кодöс сетöма учреждениелы либö мый ньöбис учреждение сійöс ньöбöм вылö сетöм Коми Республикаса республиканскöй бюджетлöн сьöм тшöт весьтö учреждениеöн юрнуöдысьлöн вöзйöм кузя;
3) сöгласитчö учреждениеöн сетны сьöм средство да мукöд эмбур мукöд юридическöй кывкутысьяслöн уставнöй (складочнöй) капиталö либö мöд ногöн вуджöдны индöм эмбурсö мукöд юридическöй кывкутысьлы кыдзи учредитысьлы либö участниклы учреждениеöн юрнуöдысьлöн вöзйöм кузя;

4) сетö видлавны учреждениелöн наблюдательнöй сöветлы учреждениелы оперативнöй веськöдлöм улö сетöм эмбур мырддьöм йылысь вöзйöмъяс;
5) законодательствоöн урчитöм случай дырйи примитö решение ошкыны сделкасö, мый вöчöмын эм коланлуныс.

Вудж. Ануфриева Н.А., 3756 пас

